
PRENTSA OHARRA 
 

MIGRATZAILEAREN EGUNEKO ADIERAZPEN INSTITUZIONALA 
 
Migrazioa ez da fenómeno koiunturala, egiturazko errealitatea da munduan, Europan 
eta Euskadin. Baita gure eskualdean ere. Erantzun egokia ematea betebeharra da 
barneko eta Europako zuzenbidean, nazioarteko zuzenbide humanitarioan eta giza 
eskubideetan. Araudia du. Migratzaileek, asilo-eskatzaileek, bakarrik dauden 
adingabeek eta gazteek, iragaitzazko migratzaileek edo egoera ahulean daudenek 
eskubideak eta betebeharrak dituzte, eta bermatu egin behar zaizkie. 
 
Etika demokratikoaren dimentsioa ere badu, gizarte baten elkartasun- eta zibilizazio-
gaitasuna definitzen baitu. Jokoan dago babesik gabeko pertsona baten aurrean 
bakarka eta kolektiboki nola erreakzionatzen dugun. Edo gailentzen da salba dadila 
ahal duenak, edo guztien ongia partekatzeko aukera sustatzen da. Etika unibertsalaren 
oinarrizko premisa bat da beste pertsona batzuei ez egitea guri egitea nahi ez 
genukeena. Migrazioaren arloan, printzipio etiko nagusia da antzeko egoeran egonez 
gero guk zer beharko genukeen kontuan izan eta huraxe eskaintzea. 
 
Migrazio-erronkari erantzuteak, arauen eta etikaren dimentsioaz gain, aurrerapen-
alderdi bat ere badu; herrialde aberatsenak kultura-aniztasuna positiboki integratu eta 
aprobetxatu dutenak dira. 
 
Hala ere, mundu osoan ugari dira migratzailea mehatxu gisa aurkezten duten diskurtso 
indartsuak. Baina hori aurreiritzi bat besterik ez da, faltsukeriaz, arrazismoz eta 
populismoz betea, eta beldurraren asalduratik errendimendu alderdikoia lortzeko egiten 
dute. Horren ondorio bat da Europako ideal eta balioek ustekabean zalantzan jarri 
direla. Sintoma kezkagarriak azaleratzen ari dira: kanpo- eta barne-mugak faktikoki 
berrezartzea; errefuxiatuen eta migratzaileen giza eskubideen aitortzan atzera egitea; 
gorroto-diskurtsoak; xenofobia adierazpen instituzionalak erabiliz; eta migrazio-politika 
komuna eraiki ezin izatea.  
 
Orain arte, Irunek elkartuta eta solidaritatea agertuz erantzun dio hainbat migrazio-
erronka desberdini. Hala ere, ez dago populismo xenofoboaren mehatxutik libre, 
demagogiaz egituratu eta hedatzen baita populismo horrek. Adierazpen instituzionala 
egiteko proposamen hau oztopoen eta aukeren testuinguru horretan kokatu behar da. 
 
Adierazpen honen helburuak proiekzio etikoa, prebentiboa eta proaktiboa du. Alde 
horretatik, helburu etikoa da pertsona migratzaileen beharrei eman beharreko erantzun 
solidario eta arduratsua indartzen laguntzea. Prebentziozko helburua da zeharkako 
batasun sozial eta politiko bat eratzea, populismo xenofoboen asmoak antzu 
bihurtzeko. Eta helburu pragmatikoa da migrazio-erronkari aurre egitea, gure 

gizartearentzako hazkunde- eta aurrerapen-prozesu bat den aldetik. Era berean, 
adierazpen honek indartu egiten du Irungo Udalaren posizioa, 2019az geroztik 
Migraziorako Euskal Itun Sozialari atxikitako erakunde gisa. Euskadiko alderdi guztiek 
sinatu zuten itun hori. 
 
JASO NAHI GENUKEENA ESKAINTZEA 
 
ABIAPUNTUAK. Adierazpen Instituzional hau sinatzen dugun alderdi politikoak ados 
gaude abiapuntu hauekin: 
 

A. Premisa politikoa: aniztasuna. Aniztasuna gure historiaren eta nortasun 
kolektiboaren funtsezko osagaia da. Kultura eta jatorri askotako pertsonek 
osatutako gizarte bat defendatzen dugu, konprometituta egongo dena kultura 
arteko aniztasunak herritartasun inklusiboa eraikitzeko dituen balioekin. 
  

B. Premisa etikoa: elkartasuna. Migrazio-erronka berriak interpelazio etiko bat dira, 
eta horrek elkartasuna, diskriminazio eza eta migratzaileen eta bertakoen 
eskubideen eta betebeharren parekatzea eskatzen du, eta geure egiten dugu 
horretarako elkarrekin konpromisoa hartuta. 
 

C. Premisa pragmatikoa: beharra. Irungo gizarteak, familiei laguntzeko politikez 
gain, immigrazioa behar du bere lan- eta demografia-beharrei erantzuteko. 
Indargune bat da, hurrengo hamarkadetan eskualdea hazteko, eta aukera gisa 
landu nahi dugu. 

 
 
ZEHARKAKO AUKERAK. Adierazpen hau sinatzen dugunok bat gatoz, gure gaitasun 
eta eskumenen neurrian, zeharkako aukera hauetan: 
 
I. Bizikidetza. Harrera, integrazioa eta elkartasunaren, aniztasunaren eta bizikidetzaren 
diskurtsoa defendatzen ditugu. Arbuiatu egiten ditugu beste kultura edo jatorri 
batzuetako pertsonen aurkako diskurtso aurreiritzizko, estereotipatu eta 
estigmatizatzaileak. 
 
II. Giza eskubideak. Oinarrizko eskubideen titulartasuna ahalik eta gehien zabaltzea 
sustatzen dugu, nazionalitatea edozein dela ere, tratu- eta aukera-berdintasunaren 
printzipioan oinarrituta eta edozein diskriminazio-moduri aurre eginez. 
 
III. Zeharkakotasuna. Migrazioak dakarren kultura-aniztasunaren ikuspegia sartzea 
Irungo Udaleko sektore-politiketan (enplegua, kultura, etxebizitza, gizarte-zerbitzuak, 
segurtasuna...). 
 
IV. Kohesioa. Irmoki babesten dugu alde bateik, hezkuntza, osasuna edo oinarrizko 
gizarte-prestazioak unibertsalak izatea, eta, bestetik, enplegurako eta etxebizitzarako 

prestakuntza eta integrazio sozio-laboralerako bideak mantentzea eskubide- eta 
betebehar-berdintasunaren esparruan. 
 
V. Hezkuntza. Hezkuntza-espazio inklusiboak eraikitzea bultzatzen dugu, integraziorako 
eta bizikidetzarako balio estrategiko gisa. Gure ikasleen sozializazio-prozesuan, 
pedagogia erabakigarria da errealitate desberdinak partekatzea, elkar ezagutzea eta 
estimatzea. 
 
VI. Tokiko esparrua. Berretsi egiten dugu tokiko esparrua garrantzitsua dela 
egunerokoan benetan integratzeko agertoki estrategikoa delako. Udalak bizikidetza 
hobetzeko eta gizarte-kohesioa handitzeko egiten duen jardunak balio gailena du, eta 
babestu eta sustatu egin behar da. 
 
VII. Berdintasuna. Bat gatoz genero-berdintasunarekiko konpromisoarekin, gure 
bizikidetza eraikitzeko oinarrizko eta funtsezko printzipioa den aldetik, bai eta kulturen 
arteko eta erlijioen arteko hedapen unibertsalerako bokazioa duelako ere. Konpromiso 
hau gauzatzeko, genero-ikuspegia txertatu behar da migrazio-politiketan eta gizarte-
babesekoetan. 
 
VIII. Hizkuntzak. Gizarte hartzaileko hizkuntzak ikasteko eskubidearen aldeko apustua 
egiten dugu, migratzaileak integratzeko eta egokitzeko funtsezko faktorea delako, eta, 
horretarako, behar diren baliabideak eskaini behar ditugu. 
 
IX. Lankidetza. Maila instituzional eta sozialen arteko lankidetza ere lehenestea 
sustatzen dugu. Beharrezkoa iruditzen zaigu elkarte-sarearen eginkizuna indartzea, 
elkarrizketarako eta lankidetzarako mekanismo iraunkorrak ezarriz eta migratzaileen 
erakundeek harreran eta integrazioan duten zeregina sustatuz. Arlo honetan, beste inon 
baino gehiago, lankidetza beharrezkoa da. Batzen gaituena partekatzea bereizten 
gaituenari aurre egiteko. 
 
BERARIAZKO KONPROMISOAK. Adierazitako guztiaz gain, erabakitasunez babesten 
dugu konpromiso espezifiko hauek dagozkien eskumenen esparruan garatzea: 
 
1. Erantzunkidetasuna. Beste eragile batzuekin lankidetzan aritzea, EB osoan 
erantzukidetasun-printzipioa bultzatzeko, Estatuko eta Europako erakundeekin 
lankidetzan eta leialtasunean, eta eskatzen eta eskaintzen den konpromisoa islatzen 
duten proposamenak eginez. 
 
2. Irmotasuna. Batasun sozial eta politikoa mantentzea eta gehiengo demokratiko hori 
eraginkor bihurtzea mezu xenofoboen bidez abantaila politikoa lortzeko edo 
hauteskundeetan abantaila lortzeko edozein asmori aurre egiteko. 
 
3. Immigrazio arautua. Immigrazio erregularizatuaren aukerak zabaltzeko bideak 
sustatzea, kontuan hartuta jatorrizko herrialdeetako errealitatea, pertsona 

migratzailearen migrazio-proiektua eta Europan erronka demografikoak planteatzen 
dituen beharrak. 
 
4. Asilo-eskatzaileak eta errefuxiatuak. Nazioarteko babesa eskatzen dutenen eta 
errefuxiatuen harrera eta integrazioa kuantitatiboki eta kualitatiboki hobetzeko 
jarduketak garatzea Europa-mailan, Estatu-mailan, autonomia-erkidegoen mailan eta 
udalerri-mailan. 
 
5. Egoera ahulean dauden migratzaileak. Egoera ahulean dauden migratzaileei 
erantzun humanitario egokia emateko behar diren baliabideak eskaintzea, arreta 
berezia eskainiz emakumeei, adingabeei eta giza eskubideen urraketen biktimei. 
 
6. Arautu gabeko egoeran dauden migratzaileak. Iragaitzazko migratzaileei, edo 
dokumentazio erregularizaturik ez dutenei, erantzun solidarioa eta humanitarioa 
emateko behar diren baliabideak antolatzea, autonomia lor dezaten laguntzeko. 
 
7. Bakarrik dauden adingabe atzerritarrak eta bakarrik dauden gazte atzerritarrak. 
Behar diren baliabideak izatea erantzun partekatua, bidezkoa eta egokia emateko bai 
legezko betebeharrei, bai adingabearen interes gorenaren printzipioa betetzeari, bai 
gazte horiek gizarteratzeko eta laneratzeko proiektuari. 
 
8. Esku-hartze humanitarioa. Dei humnitarioei erantzutea gure gaitasun instituzionalen 
neurrian, bai erakundeen deiei, bai nazioarteko edo tokiko GKEen deiei, dela 
Mediterraneo itsasoan, dela jatorria edo igarobidea duten herrialdeetan dihardutenean. 
 
9. Prebentziozko esku-hartzea. Lankidetza-proiektuak babestu edo garatzea 
migratzaileen jatorrizko herrialdeetako pobreziaren, injustiziaren eta 
desberdintasunaren kausak aldatzeko eta bertako giza kapitala eta indarguneak 
sustatzeko. 
 
10. Bizikidetzaren kultura. Bizikidetzaren kultura partekatzea elkartasunean, 
erantzunkidetasunean, eta aniztasunaren, giza eskubideen eta berdintasunaren 
defentsan oinarrituta eta edozein arrazismo- edo diskriminazio-mota arbuiatuz. 
 
Irun, 2021eko abenduak 17 
 

 

 


